13 MEI 2007  

Sesde Sondag in Paastyd
liturgiese voorstel
ROGATE (“Roep”)

Fokusteks: 


Openbaring 21:10; 21:22-22:5
Ander Tekste:


Handelinge 16:9-15; Psalm 67; Johannes 14:23-29 of 5:1-9
Inleiding

Die naam van hierdie Sondag word afgelei uit die teks in Jesaja waar die verlossing van Israel uit ballingskap aangekondig word. Die woorde van Psalm 67 help ons verstaan wat Israel se verlossing vir die geloof inhou: die volkere en nasies moet aan die groot verlossing kom deelneem. Openbaring 21-22 gebruik ander beelde van die nuwe stad om die finale verlossing te belig. Ook daarin vind ons die getuienis dat die nasies die voorreg sal hê om in die stad se lig te leef. Die lesing uit Handelinge bou voort op die vorige Sondag se Skriflesing uit dié boek. Liturgies het dit die waarde dat dit die boodskap versterk, naamlik dat die stad van God inderdaad sy lig ál verder laat skyn. Die aankondiging en “roep” gaan nie ongehoor verby nie. Die voorganger het volgens die Revised Common Lectionary ’n keuse van twee gedeeltes uit Johannes. By voorkeur moet Johannes 14 vandag gekies word. Dit bied troos vir Christene wat onseker is of hulle die pad na die hemelse woning (vgl 14:1-2) kan vind. Daarteenoor ondersteun Johannes 5, die alternatiewe lesing, die gedagte van die koms van die nuwe lewe deur die beskrywing van ’n genesingswonder. 

Uit hierdie oorsig blyk dat die Sondag ’n uitnodigende karakter het. Almal word genooi om deel te neem aan die vooruitsig van die nuwe lewe sowel as aan die ekumene (deelname aan die verlossing van mense uit alle gemeenskappe).

Diensorde

GOD VERSAMEL ONS VOOR HOM

Paaskers

Die Christuskers (Paaskers) word aangesteek. Blomme word  ingebring.

Paasroep

Voorganger: 
Die Here het opgestaan.

Gemeente:
Die Here het waarlik opgestaan.

Lied vir hierdie seisoen

Lied 425:1, 4  “Kyk die Heer het opgestaan”; NSG 118 “Halleluja, Loof die Heer”
Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, ﻿en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 

Gemeente:
Genade en vrede ook vir jou.
Voorganger:
Uit liefde vir ons het Hy ons deur sy bloed van ons sondes verlos ﻿en ons sy koninkryk gemaak, priesters vir God sy Vader. 

Gemeente:
Aan Hom behoort die heerlikheid en die krag tot in alle ewigheid!

Voorganger:
Kyk, Hy kom met die wolke,


en al die mense sal Hom sien,

ook hulle wat Hom deurboor het;


en al die volke van die aarde


sal oor Hom in selfverwyt weeklaag.

Gemeente:
Amen (uit: Op 1:4c-6).
Gebed
Here van die lewe,

U het U tot die dood toe aan die mensdom te verbind.

U het die graf oorwin.
Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,
het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe em opstanding.

Want alle eer kom U toe,

Nou, en tot in ewigheid. Amen.
Temateks

Jesaja 48:20b:  “Jubel dit uit, maak hierdie aankondiging en laat dit weerklink . . .”

Sang

Lied 486:1, 4 “Bring aan die volke die boodskap”

Een of meer Paasliedere. 

diens van die water

Doopherinnering
Lees Handelinge 16:9-15 as doopverhaal.

Gebed

Ons loof U, Here,

dat U ons geloof ook met die doop verseël

soos U eens vir Lidia gedoen het.

Laat ons deur u Gees ook geheilig leef,

en verkondigers wees

van die boodskap wat U aan alle mense vryelik bring.

Lees of sing Psalm 67. Voorlesing sou verkieslik deur ’n ander persoon behartig moet word.

Sang
Lied 556:1-2 “Vervul my hart met dankbaarheid”
DIENS VAN DIE WOORD

Gebed by die opening van die Woord

Lied 256:1 “Laat klink die boodskap nog ’n keer”; NSG 336:3 “O, skryf diep in ons harte” met of sonder ’n vrye gebed

Skriflesing
Johannes 14:23-29

Sang

Sing Lied 222 “Loof die Here God” (Die “Halleluja” word vir Pase as afsluiting van die erediens gebruik in plaas van “amen”.)

Skriflesing
Openbaring 21:10; 21:22-22:5

Preek en kindertyd

Antwoord

Lied/gebed/verbintenis

DIENS VAN DIE TAFEL

Geloofsbelydenis

Sang

Lied 478:1-2 “Op vaste fondamente”

Formulier

Maak gebruik van die gedeeltes oor verwagting en dankbaarheid.

Danksegging en voorbidding

Wonderlike God en Vader van ons Here Jesus Christus,

uit genade het U ons die nuwe lewe geskenk

deur die opstanding van Jesus Christus uit die dood. 

Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,
het U ons uit die water van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond

tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel,
in Wie en deur Wie ons bid. Amen (Paasgebed uit: The New Handbook of the Christian Year, 1986).
UITSENDING

Wet

Lees die wil van die Here vir ons lewe voor uit Openbaring 3:1-6.

Sing

Lied  193:1-4 “Bring lof en dank, aan God die eer”

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger: 
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Die gemeente sing “Halleluja” (Lied  189, 204, 206, 218, 228).

PREEKVOORSTEL – OPENBARING 21:10 en 21:22-22:5

Teks en Konteks 

Literatuur kan breedweg in twee kategorieë verdeel word: (a) dié wat `n replika van bestaande realiteit wil wees en met die term “realisme” beskryf word; (b) dié wat ’n alternatief vir die bestaande realiteit wil bied en met die term “fantasie” beskryf word. Die boek Openbaring val in laasgenoemde kategorie en staan bekend as apokaliptiek; duideliker gestel, profetiese apokaliptiek. Apokaliptiek fantaseer ’n ander bestaanswerklikheid. Hierdie ander werklikheid neem die gelowiges uit bo die sigbare ruimtelike wêreld. Die nuwe stad, die nuwe hemel en nuwe aarde, soos in Openbaring 21 en 22 vertel word, kom van God uit die hemel (21:2, 10). Die harde werklikheid waarin die Openbaringskrywer hom bevind, asook die gelowiges in Klein-Asië, kan en gaan anders lyk as die werklikheid waarin hulle nou leef.   

Apokaliptiese literatuur wil jou uit jou normale denkpatrone skok om dit by jou tuis te bring dat dinge nie is soos wat dit lyk nie, dat dinge nie so kan aangaan soos nou nie, dat iets radikaals verkeerd is met die status quo en dat die werklikheid wat hulle nou beleef, nie die enigste is wat bestaan nie. Daar is ’n ander werklikheid wat nie beperk is tot die fisieke wêreld wat ons sien nie.

Die wyse waarop die Openbaringskrywer die gelowiges begelei om vanuit hulle harde werklikheid die nuwe situasie te leer ken en te bowe moet kom, is deur simboliek. ’n Nuwe simboliese universum word geskep van waaruit hulle die werklikheid moet sien en verstaan. Die deurlopende tema in die boek is “God se afhandeling van verlossing en oordeel” en kom drie keer aan die beurt. In Openbaring 1-3 bring Christus oordeel en verlossing vir sy kerk. In hoofstuk 4-11 bring Christus oordeel en verlossing in die heelal en hoofstuk 12-22 handel oor Christus se verlossing en oordeel in die geskiedenis. 

Hoofstuk 12-22 word soos volg opgebou: Rome, voorgestel as Babilon, word vernietig. Rome se vernietigende invloed in die geskiedenis (18:24) is finaal gebreek. Die ruiter op die wit perd het die gang van die geskiedenis verander. Die groot teenstander van God in hierdie wêreld, die Satan, se vernietiging is nou afgehandel (20:7-10). Teenoor die vernietiging van Babilon staan die hoogtepunt van verlossing; die nuwe hemel en die nuwe aarde, met die hemelse Jerusalem as fokuspunt. 

In Openbaring 21:1-22:5 se opbou toon die teks ’n bepaalde opbou van beelde waarmee die nuwe Jerusalem beskryf word. In 21:2 is die stad gereed soos ’n bruid vir haar man versier. In vers 9 word die bruid voorgestel as vrou van die Lam, in vers 22 ’n stad sonder ’n tempel, met die klimaks ’n stad in ‘n paradyskleed (22:1-5). Nuut is nie letterlik nuut soos ’n nuwe motor nie, maar simbolies vir volmaakte gemeenskap met God. Hierdie verhouding is intiem en permanent (9). Die inisiatief kom van God. Hy maak dit van die berg af bekend en die nuwe Jerusalem daal uit die hemel neer (10). Die beeld oor die stad Jerusalem is simbolies van die nuwe gemeenskap, die kerk. Die eerste bedeling (2), die ou bedeling met sy smarte, ellende, dood, pyn en verleiding is beëindig. Die nuwe bedeling van `n volmaakte verhouding met God het nou permanent aangebreek. Nuwe is dus simbolies van nuwe bestaan en lewe met God.  Hierdie nuwe bestaan is heerlik. 

Openbaring 21:11-21 is ’n opeenstapeling van simbole om iets van hierdie heerlike nuwe bestaan te verbeeld. 21:22 vertel van ’n verhouding waar God self teenwoordig is en nie meer deur ’n simbool van ’n tempel verteenwoordig word soos in die ou bedeling nie. God self is daar. Meer nog: “hulle sal Hom sien” (22:4). Letterlik staan daar: “hulle sal sy aangesig sien”. In die ou bedeling kon niemand God se aangesig sien nie. Nou sal die gelowiges God direk sien; ten volle leer ken en ervaar. 

In 22:1 vloei die water van die lewe uit God self en nie deur middel van die tempel soos in Esegiël 47:1-12 nie. Teenoor Esegiël se beeld waar die water onder die tempel se drempel uitstroom en die Dooie See omskep tot ’n see waarin oorvloedige lewe gaan kom, verdwyn die tempel terwyl God self nou die lewe gee. Oorvloedige lewe, want die boom dra 12 keer per jaar vrugte, elke maand ’n ander soort vrug. Die visioen van Esegiël word met die paradysbeeld van die boom heeltemal in die skadu gestel. Die blare van die boom bring genesing vir die nasies. Die beeld kom ook uit Esegiël 47, maar die sinsnede “oor die nasies” is nou bygevoeg. God gee genesing van sonde aan alle nasies. God gee aan alle mense, oor al die volke heen verlossing; `n wêreldwye perspektief. Daar sal oral oor vrede en veiligheid vir almal wees, almal is op God gefokus (22:3). God se lig sal oor almal skyn (22:5). Die afwesigheid van son, maan (21:23) en nag (22:5) is as gevolg van God se teenwoordigheid self. Hyself is teenwoordig en die glans van sy teenwoordigheid is so geweldig, dat daar nie meer natuurkragte benodig word nie. Die simbool wil net vertel hoe heerlik hierdie nuwe bestaan, die bestaan met God, gaan wees.  

Konteks

Apokaliptiese literatuur ontstaan gewoonlik in tye van sosiale krisis. As Johannes hierdie nuwe bestaan skets, doen hy dit teenoor die situasie waarin hy en die gelowiges hulle bevind. Die Christene het moontlik ’n krisis beleef aan die einde van die eerste eeu in Klein-Asië. Die konflik met die Jodedom het uitgeloop op konflik met die Romeine. So is byvoorbeeld die Semone esre (agtien sinagoge-gebede), wat teen ketters (oa die Christene) gerig was, in die sinagoge aanvaar. Nero het die Christene beskuldig omdat ’n deel van Rome afgebrand het. Moontlik het hy onder aanhitsing van die Jode die skuld op die Christene gepak.. 

In Openbaring blyk dit dat die Christene ’n ambivalente gevoel oor Jerusalem ontwikkel het. Aan die een kant word die verwoesting van Jerusalem in 70 nC gesien as God se straf op die Jode se verwerping van Christus (die stad waar die Here gekruisig is). In Openbaring 18:11 word na Jerusalem verwys met simboliese name: Sodom en Egipte. Andersyds word Jerusalem as ’n simbool van verlossing gesien en paradysstad genoem (22:1-5), asook dat die nuwe Jerusalem direk van God kom (21:9-10).  

Godsdiensvryheid was beperk tot die betrokke land waar die godsdiens beoefen is. Die Jode was ’n uitsondering omdat Alexander die Grote ’n spesiale vergunning in hierdie verband gemaak het. Na die val van Jerusalem en die uitbanning uit die sinagoges het die Christene, wat as `n sekte van die Jode beskou is, daarmee hulle bevoorregting verloor. Hierdie skeuring het die andersheid van die Christene sterk na vore gebring. Die Christene is sterk van die Jode en Romeine afgegrens. Hulle kon nie aan die keiseraanbidding en vrugbaarheidspraktyke in die tempel deelneem nie. Die onttrekking van die Christene aan sulke aanbiddingspraktyke het daartoe gelei dat die Romeine die Christene as ateïste beskou en die Christene se houding as haat teenoor die menslike ras gesien het. Die Christene is vir aardbewings, hongersnode en natuurplae geblameer. Omdat die Christene nie die gode glo nie, maak hulle die gode kwaad. Die Christene is ook van die vakbond vir werkers afgesny omdat die vakbond aan afgodediens verbind was. Om hierdie rede het baie Christene hulle werk en daarmee ook politieke regte verloor. Kortom, die Christene was polities, ekonomies en sosiaal geïsoleer. Johannes is self lewenslank na die eiland Patmos toe verban. Dié eiland was bedoel vir mense wat towery beoefen het met die doel om ander mense leed aan te doen. Johannes se boodskap is as ’n daad van sameswering teen die staat beskou. 

Ons leef in ’n land wat menseregte beskerm en selfs ’n Menseregtedag as vakansiedag vier. Ons leef in ’n land waar godsdiensvryheid heers, politieke verdraagsaamheid bestaan en selfs toenadering by kerke gesoek word om waardes in die land te vestig. Ons beleef nie die krisis wat die mense van Klein-Asië beleef het nie. Beteken dit nou dat ons geen krisis het nie? Nee, die krisis is dalk groter as wat Johannes-hulle beleef het. Alhoewel ons nie die fisieke vervolging en lyding ervaar as gevolg van regeringsoptrede nie, neem lyding nou ’n ander dimensie aan. Dit kan baie groter, meer vernietigend en onomkeerbaar wees. Ons het met ’n tydgees te make wat die lewe in snelrat geplaas het en met ons weghardloop. Die hele mensdom is besig om hieronder te ly. Niemand kan hierdie versnelde lewe se spoed vertraag of na ’n laer snelheid afrat nie. Net God kan hierdie weghardloop-sneltrein omkeer. Boosheid lê hier nie soseer in ’n regering as in ’n tydgees wat mense gedaan maak, vereensaam en vervreem en samelewings uitmekaar laat val. Net ’n ingrype van apokaliptiese omvang kan die mens tot rus bring in die paradysstad.

Bogenoemde ontleding kan só geïllustreer word: Die raklewe van ’n maatskappy in die tagtigerjare was ongeveer 40 jaar. As ’n maatskappy nóú wil oorleef, moet hulle elke 5 tot 6 jaar vernuwe. Die vinnige pas van verandering in die samelewing blyk uit die volgende: 

· 1900 - kennis het elke 30 jaar verdubbel

· 1980 - kennis verdubbel elke 7 jaar

· 2000 - kennis verdubbel elke 2 jaar

· 2010 - kennis verdubbel elke 11 uur 

Om in hierdie wêreld persoonlik te oorleef, moet jy ’n toekomsvisie hê en besef toekomsfiksheid is ’n proses wat nooit sal ophou nie. In die toekoms sal mense meer van werk moet verander as ooit tevore. Jou fokus moet op vaardighede ingestel wees. Leer voortdurend nuwe vaardighede aan. Wees ingelig oor die realiteit in die arbeidsmark omdat die proses van verandering die arbeidsmark voortdurend raak. Moenie jou verantwoordelikheid afskuif op enigiets anders nie. Jy moet in beheer van jou lewe wees. Leer jou kinders om toekomsfiks te raak: Hoe aantreklik lyk die rustige waterstrome van die nuwe Jerusalem nie. Moeg gestoei om voor te bly om in 2010 toekomsfiks te wees. Wat van net te beleef dat God in sy teenwoordigheid jou tot rus bring tussen die waterstrome en bome wat vir jou werk: dra 12 maal per jaar verskillende vrugte en jy sukkel nie om die bome, soos tans, een maal per jaar vrug te laat dra nie. Almal wat vermoeid en belas is, sal hier rus vind. Ek ontdek ook, hoe meer ek na God kyk en Hom leer ken, hoe meer word ek mens. Ek ontdek ook dat ander mense soos ek deur die blare van die boom genees is en ons leef in vrede met mekaar.  Nie meer as opposisie of teenstander nie, maar as mede-aanbidder en dienskneg van God.

Preekvoorstel

As inleiding kan verwys word na ’n wetenskaplike eksperiment wat ons dalk kan help om ’n greep op die werking van die boek Openbaring met sy apokaliptiese prediking te kry. ’n Drom vol water is gebruik met ’n dun, ronde stok wat oor die opening daarvan geplaas word. Op die water is sonneblomsade gestrooi. Die rotte het in hul poging om die sonneblomsade by te kom in die water geval. ’n Deksel is toe oor die opening geplaas. Die oomblik toe dit stikdonker in die drom word, het die rotte dadelik ophou swem en na die bodem gesink. ’n Klappie op die deksel is oopgemaak wat `n ligstraal in die donker drom laat inskyn het. Die moment toe die ligstraaltjie inskyn, het die rotte, selfs dié wat al half verdrink het, dadelik na die lig begin swem. Die lig wat inskyn, het hulle hoop en nuwe lewe gegee.

In die donker tyd toe Johannes geleef het, het Openbaring ’n ligstraal in hulle wêreld laat afskyn. Die lewe is nie net donker nie en ons hoef nie te sink nie. Daar is ook ’n ander bestaan, ’n ander werklikheid, groter en heerliker as dié een waarin ons leef. Hierdie een is hopeloos, maar God self bring vir ons ’n ander een. Die opstanding en die wederkoms van die Lam waarborg dit vir ons. 

Die donker in die drom kan as metafoor gebruik word om die swaarkry en die donker ervarings van die gelowiges in Openbaring te verduidelik. Die metafoor kan die gelowiges in die 21ste eeu, vasgevang in ’n tydgees waar die lewe voortsnel soos ’n wegholtrein, by die paradysstad tot rus laat kom. God se lig skyn nou reeds in ons wêreld in. Dit is nie sommer enige lig nie. Dit is die lig van die Lam, die Gekruisigde maar opgestane Here wat by ons is en ons permanent by Hom wil hê. Hy kom ’n tweede keer, maar nou finaal en permanent.

